
Сўнгги йилларда қишлоқ хўжалигида ер ва сув муносабатларини тартибга 

солиш, қишлоқ хўжалиги экин ер майдонларидан самарали фойдаланиш, соҳага 

инновацион технологияларни жорий қилиш, паст ҳосилли пахта ва ғалла 

майдонларини қисқартириш ҳисобига юқори даромадли, экспортбоп 

маҳсулотлар етиштириш, давлат эҳтиёжлари учун қишлоқ хўжалиги 

маҳсулотлари харид нархини ошириб бориш ҳисобига қишлоқ хўжалиги 

корхоналарининг молиявий барқарорлиги таъминланмоқда.[2] 

Маълумки, ер қишлоқ хўжалигида энг асосий ишлаб чиқариш 

воситаларидан биридир. Ер муносабатларини ислох қилиш, ерга бўлган 

мулкчилик масаласини хал қилиш ўтказилаётган ислохотларнинг негизини 

ташкил килади. Амалдаги қонунларга биноан ер давлат мулки ҳисобланади. 

Ерга давлат мулкчилигини сақлаб колган холда уни бозор муносабатларига 

жалб этиш, бунинг учун зарурий иқтисодий механизмларни яратиш 

мамлакатимиз аграр тармоғида олиб борилаётган ислохотларнинг мухим ўзига 

хос хусусияти ҳисобланади. 

Сўнгги йилларда Ўзбекистонда қишлоқ хўжалигини ривожлантириш, 

қишлоқ хўжалигига замонавий инновацион технологияларни жорий этиш 

бўйича жиддий ва самарали чоралар кўрилаётган бўлиб, ушбу йўналишдаги 

ислоҳотлар секторнинг рақобатбардошлигини ошираётганлиги ҳамда мавжуд 

муаммоларни янги имкониятларга айлантираётганлиги, кўпчиликка сир эмас. 

Айниқса, бу борада Ўзбекистон Республикаси Президентининг 2021 йил 3 

февралдаги«Қишлоқ хўжалигида билим ва инновациялар тизими ҳамда 

замонавий хизматлар кўрсатишни янада ривожлантириш тўғрисида»ги ПФ659 

Фармони қабул қилинганлиги, соҳа ривожи учун муҳим қадам бўлди. Шу 

сабабли, дастлабки босқичда республика бўйича 55 та туман мева-

сабзавотчиликка ихтисослаштирилди. Бироқ, ушбу йўналишда амалга 

оширилаётган ишлар, кўрилаётган чора-тадбирларга қарамасдан ҳудудларнинг 

салоҳиятидан самарали фойдаланиш тизими йўлга қўйилмаган. 

Қишлоқ хўжалиги ерларини ҳисобини юритишда ишлаб чиқаришнинг 

турли тармоқларида бир томондан, умумийлик мавжуд, иккинчи томондан 

ўзига хос хусусиятлар хам мавжуддир. Бу хол ишлаб чиқаришнинг турли 

тармоқлари ва инсон фаолиятининг бошқа сохаларида ернинг тутган ўрни 

билан боғлиқдир. Хамма жойда ер кенглик асоси сифатида ҳисобга олинади. 

Шу сабабли хам у энг аввало ўз ўлчамлари ва кенгликдаги жойлашуви билан 

характерланади. У ёки бу ишлаб чиқариш корхонасини жойлаштириш ва қуриш 

учун ушбу мақсад учун берилган ер майдони тўғрисидаги маълумотга эга 

бўлиш зарур. Аммо тенг ўлчамдаги майдон битта ёки бир неча алохида 

жойлашган участкалардан ташкил бўлиши мумкин. Шу сабабли хам ишлаб 

чиқаришни тўғри ташкил этиш учун корхонага ажратилган ернинг кенглик 

холати тўғрисидаги маълумотга эга бўлиш зарур. Ер ҳисоби ишлари ўз 

вазифасига, мазмунига ва хусусиятига қараб ер кадастри сингари асосий 

(бирламчи) ва жорий (кундалик) турларга бўлинади. Бу иккала ҳисоб турлари 

ўзаро боғлиқдир хамда ягона ер ҳисоби жараёнининг маълум босқичлари 

намоён қилади.[2] 

Дарҳақиқат, 2017-2021 йилларда Ўзбекистон Республикасини 

ривожлантиришнинг бешта устувор йўналишлари бўйича ҳаракатлар 

стратегиясида “...таркибий ўзгартиришларни чуқурлаштириш ва қишлоқ 

хўжалиги ишлаб чиқаришини муттасил ривожлантириш, мамлакат озиқ-овқат 

хавфсизлигини янада мустаҳкамлаш, экологик тоза маҳсулотни ишлаб 

чиқаришни кенгайтириш, аграр секторнинг экспорт салоҳиятини сезиларли 

даражада ошириш” лозимлиги қишлоқ хўжалигини модернизация қилиш ва 

жадал ривожлантириш борасида устувор вазифа сифатида белгилаб берилган. 

Ушбу вазифалар ижросини таъминлаш кўп жиҳатдан республикамиз қишлоқ 

хўжалигида инновацион, ресурстежамкор технологиялардан фойдаланишнинг 

ташкилий-иқтисодий асосларини такомиллаштиришни талаб этади. Шунинг 

баробарида қишлоқ хўжалигида инновацион техника ва технологиялардан 

фойдаланишни иқтисодий баҳолаш усулларини ўрганиб чиқиш асосида 

самарадорликни белгиловчи барча кўрсаткичларни оптималлаштириш бўйича 

услубий ёндашув ва амалий тавсияларни ишлаб чиқиш, улар асосида 

инновацион фаолиятни бошқаришнинг самарали тизимини шакллантириш 

долзарб аҳамиятга эга. Қишлоқ хўжалигида инновацион технологиялардан 

фойдаланишни баҳолашнинг услубиятини таҳлил қилишдан аввал, инновация 

ва инновацион жараён тушунчалари таърифининг адабиётлардаги қисқача 

шарҳини келтириш мақсадга мувофиқ бўлади. Даставвал, инновациялар 

назариясини шаклланиши ва ривожланишига австриялик олим Й.Шумпетер 

катта ҳисса қўшган. 1930-йилларда Й.Шумпетер томонидан инновация 

тушунчаси киритилди, ва у маҳсулот ишлаб чиқариш, сотиш, етказиш 

жараёнларида янги ёки такомиллаштирилган техник, технологик, ташкилий 

характердаги қарорларни қўллаш оқибатида мумкин бўлган ўзгаришларни 

билдирар эди. Шунингдек, ўзгаришлар нуқтаи назаридан инновацияларга Ла 

Пьерре, Ю.Яковец, Ф. Валента, Л.Волдачкова ва бошқалар таъриф бериб, 

“инновация - бошланғич ҳолатдан янги ҳолатга ўтиш йўли билан хўжалик ички 

тузилмасида содир бўлган ҳар қандай ўзгариш” ёки “ижодий ғоянинг 

ривожланиши ва уни тайёр маҳсулот, жараён ёки тизимга айланиши” деб 

қарашади.[3] 

Хозирги кунда жаҳон амалиётини ўрганган ҳолда ноанъанавий суғориш 

технологияларини ишлаб чиқиш ва татбиқ этиш қўлланилмоқда.Бирламчи 

ҳисобни ўтказиш пайтида аниқланган ва қайд қилинган маълумотлар вақт 

ўтиши билан хақиқий холатга мос келмай қолади. Бу хол шу билан 

тушунтириладики, ерлардан хўжалик фаолияти жараёнида фойдаланиш 

натижасида улар таркибида ва тақсимланишда маълум ўзгаришлар содир 

бўлади. Масалан, охирги йилларда давлат ва жамоат мақсадлари учун хар йили 

неча ўн минг гектар ер ажратилади. Ер майдонларида турли хил агротехник ва 

мелоратив тадбирларнинг муваффақиятли олиб борилиши натижасида ер 

турларининг сифат холати ўзгариб келмоқда.Қишлоқ хўжалиги ер 

участкаларини ажратишнинг шаффоф ва тезкор тизимини яратган ҳолда янада 

такомиллаштириш зарурий чоралардан биридир.Фойдаланилмаётган ерлар 

ҳақидаги маълумотларни вилоят, туман (шаҳар) ҳокимликлари, давлат 

хизматлари агентлиги, мутасадди вазирлик, идора ва ташкилотларнинг расмий 

веб-сайтларида жойлаштириш амалиётини жорий этиш йўлга қўйилган ва бу ўз 

самарасини кўрсатмоқда.Қишлоқ хўжалиги йўналишидаги илмий 

тадқиқотларни олиб бориш, инновацион ишланмаларни ишлаб чиқиш ва жорий 

этишда давлат-хусусий шериклик механизмини, хусусий секторнинг 

иштирокини рағбатлантиришнинг самарали механизмларини кенг жорий 

қилиш изчил давом этмоқда. 

